
Lan istripuak ekiditeko neurri proaktiboak izateari begirako 

KONTROL MOZIOA

Amaia Almirall Lopez de Luzuriaga EH BILDU udal taldeko zinegotziak, Udalbatzaren Organo
Araudiko 98.  artikulua oinarri,  mozio hau aurkezten du,  Udalbatzan azter dadin.  Mozioa 2018ko
otsailaren 12an Zerbitzu Orokorretako Batzordean aztertutako interpelazioaren ondorioa da.

JUSTIFIKAZIOA

Urtarrilaren  12an  prebentziorako  delegatu  baten  jarrera  aktiboaren  ondorioz,  alegia,
delegatuak egin zuen salaketari  esker,  udal  arduradunek Eason egiten ari  ziren obrak geldiarazi
zituzten, eta beharrezko baliabideak izan arte obrak ez zirela berriz martxan jarriko agindu zuten.
Izan ere, obrak egiten ari ziren moduak prebentzio neurririk gabe eta arriskutsu zeuden. Ekimen
horrekin, Udal Gobernuaren utzikeriari aurre egin zitzaion eta lanak aurrera egiten jarraitzekotan
erraz gerta zitezkeen istripuak ekidin ziren. 

Positiboa izan zen udal arduradunek, salaketaren ondorioz, erabakiak berehala hartu izana,
eta  lanak  berehala  geldiaraziz  eta  neurriak  eskatuz,  egoera  birbideratzea.  Nolatan  Udalak
kontratatu zituen lanak, bere eraikin batean konponketak egiteko, baldintza horietan egiten ari
ziren ulertezina izanik, interpelazioa aurkeztu genuen. Legea betetzen dela eta istripuak ehuneko
ehunean ekiditerik ez dagoela izan ziren zinegotzi-delegatuaren hausnarketak, arriskuak ahalik eta
gutxienetara mugatzea helburu dagoela azalduz. 

Ez  legoke  esan  beharrik  horrelako  egoera  batean,  lan  osasunari  dagokionez,  gerta
daitezkeen istripuak barne, hala nola istripu horiek ekiditeko hartu behar diren prebentzio neurriei
dagokienez, Udalak ardura zuzenak dituela; baina legeak ezartzen duenetik harago ardura politikoa
ere baduela gehitu beharko da, hau da, legearen betekizun hutsetik harago jarrera proaktiboarekin
eredugarri  izan  behar  duela  Udalak.  Horrelako  jarrerak  sustatzeko  asmorik  ez  zen  Batzordean
azaldu eta gaian sakontzea beharrezkotzat jotzen dugu talde honetan.

Adibidez  prebentzio-delegatuen  lana  erraztea  da  Udal  Gobernuak  har  dezakeen  neurri
zehatza, legeak ezartzen duenetik harago eta horrelako egoerak berriz gertatzea ekidin dezakeena,
sailetako  langileen  aritzeari -askotan  leku  guztietara  ailegatzeko  ezintasunean  daudenak-
prebentzio-delegatuena gehituko litzaiokeelakoan.  Aldiz, egun informazioa beranduegi ailegatzen
zaie, eta obrak non eta noiz hasi diren peskizan ibili behar izaten dira, garaiz jakinez gero duten
behatze funtzio onuragarria galduz, guztion kalterako.

Horiek horrela,  honako hau da behean sinatzen duen zinegotziak aurkeztutako  KONTROL
MOZIOA: 

-  Donostiako  Udalbatzak  Udal  Gobernuari  hertsiki  eskatzen  dio,  bere  ardurapekoak  izan
litezkeen lan-istripuak ekiditea helburu,  kontratatzen dituen obren berri  helaraz diezaiela,
sistematikoki eta exekuzioari hasiera eman aurretik, Lan Osasuneko kide guztiei —prebentzio-
delegatuak barne—, parte guztien artean lanen behatzerik eraginkorrena lortze aldera eta,
era berean, kontratatzen dituen enpresei gobernuak lan osasunari eta segurtasunari dagokien
arautegiaren betetze zorrotza eska diezaiela.

Donostian, 2018ko apirilaren 20an 

